Культурнае жыцце горада Полацка  ў 
пачатку ХХ ст.

	Мэта урока: больш дасканала давесці да вучняў накірункі культурнага жыцця палачан.
План

1. Навучальныя ўстановы г.Полацка.
2. Літаратурнае і тэатральнае жыцце гараджан.
3. Быт і звычаі палачан.
4. "Ёсць полацкі менталітэт – Ад Еўфрасінні, ад Скарыны ..." (Р.Барадулін)

Паняцці ўрока: паганскія звычаі, менталітэт, гастролі, культурна-асветніцкія таварыствы.
	
Ход занятка
Матэрыял для настаўніка
1. Агульная характэрыстыка умоў адукацыі.
	З канца ХIХ ст. сетка навучальных  устаноў агульнаадукацыйнага тыпу пачала расці. У 1904г. у Полацку было 17 навучальных устаноў, а ў 1910г. – 21 н.у. Але гэтага было недастаткова для горада. Большаць школ не мела асобных будынкаў і размяшчалася ў прыватных. Сярод пачатковых школ большасць была царкоўна-прыхадскіх. Гарадскія пачатковыя і царкоўна-прыхадскія школы знаходзіліся ў цяжкіх умовах: памяшканні былі малапрыгодныя для заняткаў, адсутнічала неабходнае абсталяванне, нехапала падручнікаў. Большая частка вучэбнага часу адводзілася  вывучэнню закона Божага. Апрача пачатковых існавалі сярэднія навучальныя установы: шасцікласная і чатырохкласная гарадскія вучэльні, жаночая епархіяльная пры Спаса-Еўфрасіньеўскім манастыры; прыватная шасцікласная рэальная, мужчынская прыходская і жаночая вучэльні; пачатковая пры настаўніцкай семінарыі; пачатковая яўрэйская; крыху пазней адчыняцца гарадская і чыгуначная гімназіі. У гімназіях маглі вучыцца дзеці толькі маемастных слаёў насельніцтва, у духоўнай і епархіяльнай – у асноўным дзеці духавенства.
Прэзентацыя верша, франтальная бяседа, вызначэнне паняцця “менталітэт”
	Паняцце “полацкі менталітэт” прапанаваў увесці беларускі пісьменнік Уладзімір Арлоў. Народны паэт Беларусі Рыгор Барадулін адгукнуўся на гэту ідэю вершам:

Есць полацкі менталітэт –
Ад Еўфрасінні, ад Скарыны,
Ад той абрынутай адрыны,
Дзе сон шукаў
Свой сонны след ...
Ад Полацка пачаўся свет.
Пра небачолых кажам:
З нашых!
Ёсць Беларусь,
А гэта значыць –
Ёсць полацкі менталітэт! 

Знаемства з падзеямі культурнага жыцця, звычаямі

Матэрыял для вучняў

	2. У пач. ХХ ст. у  Полацку існавала  некалькі культурна-асветніцкіх таварыстваў. Большасць з іх мела закрыты характар і аб’ядноўвала гарадскую "эліту" – дваран, афіцэраў, чыноўнікаў. Да іх адносіліся "Благородное собрание" (дваранскі клуб) і "Военное собрание" (афіцэрскі клуб). У клубах праводзіліся балы, маскарады, ўрачыстыя сходы. У дваранскім клубе выступалі артысты музыкальна-драматычнага кружка, артысты прафесійных тэатраў, цырка, якія прязджалі ў Полацк на гастролі. Свайго прафесійнага тэатра горад не меў.
	У верасні 1910 года на гастролі прыязжаў першы беларускі нацыянальны тэатр  І.Буйніцкага. У праграме прадстаўлення якое было дадзена  5 версня спектакль паводле п’есы Каруся Каганца "Модны шляхтюк", выступленні хора, салістаў і танцавальнай групы. Выконваліся беларускія песні і вершы  беларускіх паэтаў Я.Коласа, Я.Купалы, М.Багдановіча. на гастролі прыязджалі і іншыя тэатральныя трупы.
	У 1906г. быў адкрыты прыватны кінатэатр "Лотас" с залай на 100 месцаў. У 1909г. замест "Лотаса" быў адкрыты кінатэатр "Эдэм" на 200 месцаў, а ў 1912г. – новы кінатэатр "Калізей".
	У 1915г. адкрылася кнігарня загадчыцаю якой была паэтка Канстанцыя Буйло. Улетку 1916г. у полацкім вайсковым дарожна-будаўнічым атрадзе служыў Янка Купала. У гэтым жа годзе ен яскрава выступаў перад настаўнікамі жаночай гімназіі.
	
3. Цэнтральным месцам адпачынку і забаў доўгі час служыў кадэцкі пляц. Увечары, асабліва па суботах, пляц густа запаўнялі святочна апранутыя людзі. Тут адбываліся і парады кадэтаў. А ў зімовы час рабілі на пляцы каток.
	Верхні замак улетку таксама запаўняўся народам; людзі назіралі за плытам, слухалі песні асначоў і іх ігру на гармоніку. Вольнапажарнае таварыства, якое мела ўлсны духавы аркестр, часта ў летнія месяцы наладжвала гулянні ў гарадскім садзе, які знаходзіўся побач з вакзалам. 
А яшчэ душа палачаніна здавён, з пракаветных паганскіх часоў, схільная была да веры ў дзівосы, што цудоўна засведчыў сваім «Шляхціцам Завальнем» Ян Баршчэўскі. Ва ўступе ён піша: «Шмат паданняў кружыць у тым краі сярод простага люду... Русалкі, калі жыта красуе ў полі, з распушчанымі доўгімі валасамі гушкаюцца на бярозах і спяваюць песні; іхні смех адгукаецца ў глыбіні лясоў і трывогай працінае тых, хто збірае грыбы або ягады. Лясны бог — пан дзікіх пустэчаў. Каб чалавечы зрок не мог яго ўгледзець, ён пад размаітымі абліччамі хаваецца ў сваіх уладаннях; мінаючы лугі, так змяншаецца, што яго нельга ўбачыць у густой траве; ідучы праз пушчы, раўняецца з самымі высокімі хваінамі. Кажуць, што бачылі велізарныя чароды вавёрак, якіх лясны бажок перапраўляў з адной пушчы ў другую, бо прадбачыў, дзе выбухне пажар.
Ноч Купалы ў тым баку Беларусі поўная незвычайных здарэнняў. На думку простых людзей, уся прырода ў гэтую ноч весяліцца. Рыбакі бачаць азёрнае люстра, якое раскашуе ў месяцавым ззянні, і хоць неба яснае і паветра спакойнае, бліскучыя хвалі, удараючы ў берагі, разбіваюцца на кроплі, якія, нібы зоркі, свецяцца ў паветры. Дрэвы ў лесе могуць пераходзіць з аднаго месца на другое і шумам сваіх галінаў размаўляюць паміж сабою. Апавядаюць, што нехта, блукаючы гэтай ноччу ў лесе, знайшоў кветку папараці і бачыў не толькі скарбы, схаваныя ў зямлі, але і дзівы ў прыродзе: разумеў гаворку кожнага стварэння; чуў, як дубы сыходзяцца з розных мясцін і, зрабіўшы кола, гамоняць шолахам галін, прыгадваючы, быццам старыя ваяры, свае гераічныя ўчынкі і даўнія заслугі. Ліпы і бярозы, збіраючыся там, хваліліся сваёй прыгажосцю; сярод іх былі некаторыя, нібыта госці з суседніх садоў, класічна падстрыжаныя і выпрастаныя; тыя гаманілі пра залётнасць дваровых дзяўчат і свавольствы панічоў, сведкамі чаго яны няраз былі...
Узыходзіць сонца, уздымаецца над гарамі і лясамі і на вачах усяго люду рассыпаецца ў небе на дробныя зіхатлівыя зорачкі, а потым зноў збягаецца ў адзін агністы шар; яго акружае безліч вясёлкавых кругоў, і ён мігціць, кружачыся вакол сваёй восі».
Жыхары Прыдзвіння верылі ў разрыў-траву, што разрывала замкі ды кайданы і расколвала ў касцоў косы-літоўкі, а таксама ў лятучае зелле, або траву-пералёт, якая блішчэла ў небе, нібы зорка, і магла выканаць любое чалавечае жаданне
Маці і бабулі апавядалі дзецям пра трох каралёў: кашэчага — Варгіна, пеўневага — Будзіміра і мышынага — Паднора. Малыя туліліся бліжэй, чуючы пра волатаў Дубіну, Пруда і Гарыню або пра шматаблічную нечысць, што ахоўвае закапаныя вакол Полацка скарбы. Мурашкі густа бегалі ў слухачоў па спіне, калі згадвалі вадзеніка, што жыў у Палаце па вірах і краў людзей: жанчыны рабіліся зеленакосымі русалкамі, а мужчыны самі пе-ратвараліся ў вадзенікоў. 
У насельнікаў прыдзвінскага краю жыла вера ў варажбу і ў розныя магічныя дзеянні.
Для замацавання можна прапанаваць скласці артыкул аб значных падзеях культурнага жыцця горада.

